
					Prawfddarllenwyd y dudalen hon


"Gwedyn ar goed yn gudeg

"Gosodwch, darniwch e'n deg;

"Ond na feiddiwch, trwch yw'r tro,

"Roi tân o un rhyw tano;

"Minnau, meddaf, wnaf 'run wedd

"Yn dawel cyn y diwedd.



"Yna'n fflwch gelwch mewn golau—ar enw

"Eich gorweiniaid dduwiau;

"Ac ar Dduw myg, Meddyg mau,

"Fy enaid, galwaf finnau.



"A'r Duw atebo drwy dân

"O'r nef fawr, orawr eirian,

"Hwnw a wna wyrthiau hynod,

"Sy ddilyth Dduw fyth i fod."



Hwythau'n eglur drwy bur barch,

Atebai'r prophwyd hybarch,

Mewn mâd addefiad ddifeth

D'wedai pawb,—"Da ydyw'r peth."



Y bustach addas a gymerasant,

Y pryd dewisawl, ac a'i parotoisant,

Ac ar enw Baal y gerwin ymbiliant,

Yn gâd, am oriau hwy gydymwriant,

Wrth eu duw disas dan warth dywedasant,

"Gwrando arnom heb siomiant—dy weision

"O'u dwys galon o'th flaen y dysgwyliant."

Er bloeddio'n hir heb lwyddiant—dim ateb,

Na iach oseb gan Baalim ni chawsant.



Ar hanner dydd, yr hen ŵr da

Yn gadarn yno a'u gwawdia';

